Монгол Улсын Их Хурлын 2016 оны намрын ээлжит чуулганы

Хууль зүйн байнгын хорооны 12 дугаар сарын 02-ны өдөр 
/Баасан гараг/-ийн хуралдааны гар тэмдэглэл

Хууль зүйн байнгын хорооны дарга Ш.Раднаасэд ирц, хэлэлцэх асуудлын дарааллыг танилцуулж, хуралдааныг даргалав.

Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 10 цаг 10 минутад Төрийн ордны “В” танхимд эхлэв. 
 
Чөлөөтэй: Х.Нямбаатар, Л.Энхболд, С.Эрдэнэ;
 
Тасалсан: О.Батнасан, Б.Бат-Эрдэнэ, Д.Ганболд, Б.Дэлгэрсайхан, Ц.Мөнх-Оргил, Б.Пүрэвдорж.

Нэг. Сэжигтэн яллагчийг баривчлах, цагдан хорих шийдвэр биелүүлэх тухай хуульд өөрчлөлт оруулах тухай, Зөрчлийн тухай хуульд өөрчлөлт оруулах тухай хуулийн төсөл /хэлэлцэх эсэх/

Хуралдаанд Хууль зүйн байнгын хорооны ажлын албаны ахлах зөвлөх Б.Баасандорж, зөвлөх Б.Хонгорзул, референт Ч.Батбямба нар байлцав.

Хуулийн төсөлтэй холбогдуулан Улсын Их Хурлын гишүүн Ц.Нямдоржийн тавьсан асуултад Байнгын хорооны дарга Ш.Раднаасэд хариулж, тайлбар хийв.

Улсын Их Хурлын гишүүн Ц.Нямдорж уг асуудлыг хэлэлцэх шаардлагагүй гэсэн санал хэлж, Улсын Их Хурлын гишүүн Ш.Раднаасэд, Д.Цогтбаатар нар үг хэлэв. 

Ш.Раднаасэд: Улсын Их Хурлын гишүүн Ц.Нямдоржийн гаргасан, Сэжигтэн яллагчийг баривчлах, цагдан хорих шийдвэр биелүүлэх тухай хуульд өөрчлөлт оруулах тухай, Зөрчлийн тухай хуульд өөрчлөлт оруулах тухай хуулиудыг хэлэлцэх шаардлагагүй гэсэн саналыг дэмжье гэсэн санал хураалт явуулъя.

Зөвшөөрсөн:
8
            Татгалзсан:            3
            Бүгд:                      11

72.7 хувийн саналаар дэмжигдлээ.
     
Хуралдаан 11 минут үргэлжилж, 10 цаг 20 минутад өндөрлөв.
 
Тэмдэглэлтэй танилцсан: 

ХУУЛЬ ЗҮЙН БАЙНГЫН


ХОРООНЫ ДАРГА 




Ш.РАДНААСЭД
 
Тэмдэглэл хөтөлсөн: 

ПРОТОКОЛЫН АЛБАНЫ


ШИНЖЭЭЧ 






Д.ЦЭНДСҮРЭН

МОНГОЛ УЛСЫН ИХ ХУРЛЫН 2016 ОНЫ НАМРЫН ЭЭЛЖИТ ЧУУЛГАНЫ 
ХУУЛЬ ЗҮЙН БАЙНГЫН ХОРООНЫ 12 ДУГААР САРЫН 02-НЫ ӨДӨР
  /БААСАН ГАРАГ/-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Ш.Раднаасэд: Гишүүддээ өглөөний амгаланг айлтгая. Өнөөдөр хоёр асуудал хэлэлцэнэ. Зөрчлийн тухай хуульд өөрчлөлт оруулах тухай, Сэжигтэн яллагдагчийг баривчлах, цагдан хорих шийдвэр биелүүлэх тухай хуульд өөрчлөлт оруулах тухай гэсэн ийм хоёр хууль байгаа.

Энэ Төрийн болон албаны нууцын тухай хууль өчигдөр батлагдсан. Түүнтэй холбогдуулаад Аюулгүй байдал, гадаад бодлогын байнгын хорооноос энэ хуультай холбогдуулаад энэ хоёр хуульд өөрчлөлт оруулах хуулийн төслийг гаргасан байгаа. Энэ хоёр асуудлыг хэлэлцэнэ. 

Хэлэлцэх асуудлаар саналтай гишүүн байна уу? Нямдорж гишүүн.

Ц.Нямдорж: Сэжигтэн яллагдагч яах гэж ингэж яараад байгаа юм бэ? Ямар учиртай юм бэ?  Ирэх долоо хоногт ердийн журмаар хэлэлцэнэ биз, яагаад  өнөөдөр ярьж байгаа юм бэ? 

Ш.Раднаасэд:  Нэгдүгээрт, энэ их сонирхолтой байгаа. Одоо энэ хуулийн төслийг дагаж Засгийн газраас өргөн бариагүй төсөл. Байнгын хороон дээр энэ дээр зарим нэр томьёоны өөрчлөлт зарим хуулиуд дээр хийх ёстой гээд тэгээд тэр дотор нь энэ Сэжигтэн яллагдагчийн “улсын” гэснийг “төрийн” гэж өөрчилсүгэй гэсэн ганцхан үг. Зөрчлийн тухай хууль дээр болохоор “төрийн нууцын” гэснийг “төрийн болон албаны нууцын” гэж өөрчилсөн ийм л хоёр нэр томьёоны  үг, үсгийн өөрчлөлт байна.

Ц.Нямдорж: Надад санал байна. Үүнийг хэлэлцэж болохгүй шүү дээ.  Өргөн мэдүүлэгдээгүй хууль хэлэлцэнэ гэж юу байх вэ дээ. Цаашдаа энэ жишгээр явах юм бол  ямар нэгэн хууль хэлэлцэж байгаад далимдуулаад өргөн баригдаагүй бусад хууль уруу давхиж ороод, хэрэг дээрээ хууль санаачлагч өргөн мэдүүлээгүй хууль хэлэлцэж баталдаг ийм замбараагүй байдал энэ Их Хуралд бий болох гээд байгаа юм.  Үүнийгээ Их Хурлын хуралдааны дэгийн хуулийн талаар заалт  өчигдөр Энхбаяр яриад байсан. Энэ Ардчилсан намынхан эрх барьж байхдаа дураараа авирлах гэж хуулийн янз янзын өөрчлөлтүүд хийсэн л дээ, түүний нэг нь наадах чинь. Тийм учраас бид нар энэ асуудлыг хэлэлцэж болохгүй гэдэг дүгнэлтээ Их Хуралд танилцуулах ёстой гэж бодож байна.

Тэгээд ер нь энэ Их Хурлын хуралдааны дэгийг Цолмонтой ярьж байгаад өөрчлөлт яаралтай оруулахгүй бол цаашдаа ийм байдлаар яваад байж болохгүй шүү дээ. Энэ Ардын нам гэдэг чинь эрхбиш хууль журмаа мөрддөг нам шүү дээ. Ардчилсан намынхантай ижил байж болохгүй шүү дээ. Алтан зарчим бол өргөн мэдүүлэгдээгүй хууль хэлэлцдэггүй ийм л зарчимтай шүү дээ. Сүүлийн үед нэг ийм хачин юм бий болчхоод хуулийн тогтворгүй байдал бий болгоод, тэгээд гишүүдийг янз бүрээр молигдож байгаад хүссэн шийдвэрээ гаргуулдаг нэг ийм юм бий болчхоод байгаа юм. Тэртэй тэргүй наад хууль чинь хэзээнээс мөрдөж эхэлнэ гэж байгаа билээ? Ирэх онд мөрдөгдөж эхэлнэ. Тэгээд өргөн мэдүүлээд оруулж ирээд, тэр дутуу хийсэн юмнуудаа залруулна биз? Заавал ингэж чуулганы дундуур ингэж хууль бус юм хийх гэж байгаа чинь ямар учиртай юм бэ? Өчигдөр яриад Тамгын газар болно гэсэн тайлбар өгсөн гээд Энхболд тэгээд байна билээ. Одоо Тамгын газар тэр хуулийнхаа заалтыг энэ гишүүдэд уншиж өг. Гишүүд минь ганцхан хүсэх юм байна. Ер нь бид нар энэ хууль зөрчсөн аливаа үйлдэл гаргахгүй байх ёстой юм. Үүгээрээ л бид  Ардчилсан намаас ялгардаг. Үүнийг ингээд эхлэх юм бол яг Ардчилсан нам шиг болно.

Ш.Раднаасэд: Хэлэлцэх шаардлагагүй гэдэг санал явах гээд. Хууль зөрчих гээд байна гэж. Би бол хариулт ижилхэн Нямдорж гишүүнтэй. Ер нь энэ хуулийг өөрчлөх шаардлагатай гэж үзсэн бол эх хуулийг нь тэр Төрийн болон албаны нууцын тухай хуулийг батлахдаа хамт өөрчлөөд явуулчих ёстой байсан. Тэгэхгүйгээр өмнөх нь батлагдсаар байтал араас нь ингэж явуулдаг нь нэгдүгээрт хууль зөрчиж байгаа юм.

Хоёр дахь нь 9 сарын 1-нээс мөрдөх хуулийг Дагаж мөрдөх журмын тухай гээд тогтоол байгаа. Энэ дотор нь тэр хууль санаачлагчид нь үүргийг нь өгөөд энэ энэ хуулиуддаа холбогдох өөрчлөлтүүдийг хийж ирүүл гэдэг тогтоол хийгээд явуулчих боломж байгаа юм. Тийм учраас үүнийг Байнгын хороо дэмжээгүй, энэ хууль зөрчигдөх гээд байгаа тул гэсэн үндэслэлээр хэлэлцэх шаардлагагүй гэсэн шийдвэр гаргах гэж байна.

Цогтбаатар гишүүн үг хэлье.

Д.Цогтбаатар: Өчигдөр Энхбаяр гишүүн хуулийн заалтаа Нямдорж гишүүн ээ, уншаад байсан. Тэр уншиж байгаагаар бол оруулж болмоор юм шиг. Би хуулийн логикийг  дараа нь  харж байсан. Ер нь аливаа асуудлыг хэлэлцэж байх явцад нээрээ одоо ийм мэтийн үг, үсгийн өөрчлөлтийн хэмжээний юм гараад ирж болно шүү дээ. Тэгэхэд Их Хурал өөрөө шийдвэр гаргаж байгаа байгууллага нь мөн л юм чинь  процесстоо үүнийг оруулаад явна гэж зайлшгүй ажлын шаардлагаар ийм нөхцөл байдал үүсэж магадгүй, түүнийг зохицуулах гэж тийм заалт орсон юм болов уу гэж би бодож байсан юм.

Тийм учраас би энэ хуулийнхаа дагуу болж байгаа юм болов уу л гэж бодож байсан юм. Түүнээс миний хэлэх гэж байсан үг бол өөр үг, би дараа нь хэлье.

Ш.Раднаасэд: Нямдорж гишүүн.

Ц.Нямдорж: Хуулин дээр цэг тавихад л асуудал шүү дээ. Тэгээд Энхбаярын яриад байгаа юм чинь бол хариуцлагагүй байдлыг даамжруулах, өөгшүүлэх, хүлээн зөвшөөрөх ийм үйлдэл болчих гээд байгаа юм. Дутуу санаачилсан байна, Их Хуралд өргөн баригдаагүй байна. Тэгэхдээ ажлын шаардлага юм байгаа учраас хөндөгдөөгүй хуульд гар дүрчихье гэдэг ийм л хэв маяг тогтоочих гээд байгаа юм. Энэ дээр зүй нь бол дутуу оруулж ирсэн хүмүүст арга хэмжээ авах ёстой. Социализмын үед миний найз Галт гэдэг хүн Сайд нарын зөвлөлд мэргэжилтэн хийж байгаад таслал алдчихаад Саарал даргаар сануулах арга хэмжээ авагдаж байсан юм. Хуулийн юм гэдэг чинь ийм л нарийн байдаг юм. Тэгээд би бол хуулийн талаас нэг талаас, нөгөө талаас нь ёс суртахуун яриад байгаа юм. Хариуцлагагүй явдлыг өөгшүүлсэн алхмыг Их Хурал хийж болохгүй ээ. Дутуу оруулж ирсэн юм бол тэр дутуу оруулж ирсэн хүмүүстээ арга хэмжээ авахуулаад, ном журмынх нь дагуу өргөн мэдүүлээд үүнийг хий л гэж байгаа юм.

Ш.Раднаасэд: Нямдорж гишүүний гаргасан саналаар хэлэлцэх шаардлагагүй, хууль зөрчигдөж байна гэсэн санал хураалт явуулъя.

Сэжигтэн яллагчийг баривчлах, цагдан хорих шийдвэр биелүүлэх тухай хуульд өөрчлөлт оруулах тухай, Зөрчлийн тухай хуульд өөрчлөлт оруулах тухай хуулиудыг хэлэлцэх шаардлагагүй гэсэн саналаар санал хураалт явуулъя.
72.7 хувийн саналаар энэ хоёр хуулийг хэлэлцэх шаардлагагүй гэж үзлээ.

Ингээд өнөөдрийн хурал дууслаа. Гишүүддээ баярлалаа.

Дууны бичлэгээс хуулбарласан:


ПРОТОКОЛЫН АЛБАНЫ


ШИНЖЭЭЧ 






Д.ЦЭНДСҮРЭН 
1

